Фәнис Ярулинның шигырьләрендә лирика

     Теманың актуальлеге. Фәнис Ярулинның шигырьләре ихласлыгы, уйчан лиризмы, үзләренә генә хас эчкерсезлеге белән аерылып тора. Ул шигърияттә дә үзен оптимистик рухлы, тирән фикерле шагыйрь буларак танытты. Аның иҗатын югары бәяләп, Фаил Шәфигуллин хаклы рәвештә болай дип язды: “Чын мәгънәсендә йөрәктән чыккан, янып, дәртләнеп, илһамланып, сагышланып, моңланып язылган шигырьләрнең рифмаларын да, көен, яңгырашын да сизмисең. Ул бөтен күңелеңне биләп ала, җибәрми, үзендә тота, яшәтә. Синең йөрәгең шул шигырь ритмына тибә башлый, акылың шул шигырь агышыннан яшәү көче ала” [12]. Үзенең катлаулы язмышыннан алып язылган шигырьләрдә бәхет чаткылыры да, туган якны, балачакны сагыну, табигатьнең матурлыгына соклану хисләре дә чагыла. Кайсы чорда яшәвебезгә карамастан, беркайчан да үзгәрми торган темаларны яктырткан шигырьләрне өйрәнү, алардан үрнәк, тормыш тәҗрибәсе алу актуаль булып кала.

     Теманың өйрәнелү дәрәҗәсе. 1964 елда, ниһаять, Ф.Яруллинның “Мин тормышка гашыйк” исемле беренче шигырьләр китабы басылып чыга. Әлеге җыентыкка кергән шигырьләр “эчкерсезлек, табигыйлек” сыйфаты белән әдәбият белгечләрен дә җәлеп итә [5]. Шагыйрь иҗаты һәр чорда да үз укучысын таба, тәнкыйть тарафыннан да җитди бәяләнә, әдипләр дә үз фикерләре белән уртаклашалар. Зөлфәтнең 1969 елда “Бәхетле китап” [6], Рәдиф Гатауллинның 1976 елда “Шагыйрь белән сөйләшәм” [3], Рәфис Гыйззәтуллинның 1978 елда “Туган җир җыры” [4], Газинур Моратның 1983 елда “Без хаклыкны исбатларга тиеш” [7], Гомәр Бәшировның 1988 елда “Язмыштан узмыш ир-егет” [1], Мансур Вәлиевнең 1990 елда “Батырлык” [2], Равил Фәйзуллинның 1999 елда “Җиңәргә яратылган” [10], Рифат Сверигинның 2003 елда “Аны беләбезме?” [9] һ.б. мәкаләләр газета-журнал битләрендә дөнья күрде. Алар Ф.Яруллинның язмышы һәм иҗаты белән якыннан танышырга ярдәм итә.

     Теманың максаты һәм бурычлары. Хезмәтнең максаты – Ф.Яруллинның туган як, табигать темаларына караган шигырьләрен өйрәнү. Максатка ирешү өчен түбәндәге бурычлар куелды: Шигырьләрдә кулланылган чагыштыру, эпитет, метафора кебек поэтик сурәтләү чараларының кулланылышын ачыклау.    
Төп өлеш

     Ф.Яруллин исеме 1962 елда үзенең “Яшь ленинчы” газетасына юллаган хаты аша укучыларга барып ирешә. Газетаның әдәбият-сәнгать бүлеге мөдире Марс Шабаев аның “өйрәнчек, әмма сәләт чаткылары” [11] күренгән шигырьләрен газета аша киң җәмәгатьчелеккә таныта. Язмышның авыр сынаулары белән көрәшүче шагыйрьнең эчке дөньясы аның шигырьләренә күчә. Ул туган ягының табигатенә, киң күңелле кешеләренә сокланып яши.
                                              Яшәр өчен бетмәс көч алырга

                                              Олысына һәм дә кечегә, –

                                              Мәхәббәтле, ямьле, мәрхәмәтле

                                              Туган ягы кирәк кешегә, – дип яза автор.

   Шигырьләрдә лирик герой үзе туып үскән җирнең матурлыгына соклана. Ык буйларын, җиләкле болыннарны, анда үткән бала чагын, үсмер вакытын сагына ул. Сагыну-соклану хисләре күп төрле әдәби чаралар белән баетылып, үрелеп бирелә. Алар әсәрнең тәэсир көчен арттыруга ярдәм итә. Бу уңайдан чагыштырулар игътибарга лаек. Мәхәббәт символы, моң өләшүче буларак традицион сандугач образы Ф.Яруллин иҗатын да читләтеп үтми. 

                                                 Ничек инде сайрамасын

                                                 Эче тулы моң булгач, – дип яза шагыйрь.

                                                                        (“Кыш та сайрый сандугач”, 2008  ел.)

     “Һомай кошы” шигырендә исә, сандугач бәхет кошы белән тиңләп күрсәтелә.

                                                 Бәхет кошы төрле була икән,

                                                 Мин моңарга хәзер ышандым, – ди ул сандугач 
сайравыннан күңеленә байлык, көч алып. 

     Татар әдәбиятендә сандугач белән янәшә, синоним буларак, фарсы теленнән кергән былбыл образы да яшәп килә. Тик аерма шунда: сандугач сайрый, ә былбыллар җырлый. “Җәйге иртә иде” (1967 ел) шигырендә былбыл җыры, хәтта, башка кошларны көнләштерерлек итеп сурәтләнә.
                                                  Ул шигырьне җилләр отып алып,

                                                  Былбылларга йөрде өләшеп.

                                                  Былбылларның җырын башка кошлар

                                                  Тыңладылар чиксез көнләшеп.

     Ф.Яруллин лирикасы гади лирика гына түгел. Аның гади образлар ярдәмендә ясаган сурәтләрендә тормышка чиксез мәхәббәт чагыла. Фаил Шәфигуллин сүзләре белән әйткәндә, “шигъри образлар ярдәмендә иҗат ителгән гүзәл рәсемнәрдә канатсыз баласын үз канаты белән каплап җылыту өчен зәмһәрир бураннар эчендә калган карлыгач сулышын тоясың” [12]. Шул уңайдан аккош образына игътибар итик.   
     Аккош образы да каты күңелләрне эретүче, салкында туңган җаннарны җылытучы буларак тасвирлана. Күп кенә шагыйрьләрдән аермалы буларак, Ф.Яруллин кыш көнендә җылы якка китми калган аккош образын тудыра. Кешеләр белән аккошларны янәшә куеп, аларның бер-берсен җылытуын тасвирлый. Кышын аккошларны күреп кеше җаны җылынса, кешеләр карашыннан аккошлар җылына дигән тирән мәгънә бирә.
                                                   Кышын аккошларны күрсәк,

                                                   Эри бит безнең җаннар.

Һәм:

                                                   Аккошлар да җылынып китә

                                                   Кешеләр карашыннан. (“Җылы якка китми калган”, 2009 ел).

     Шагыйрь реаль чынбарлыкны образларда күрә, үзенчә кабул итә. Җилнең үзенчәлекле якларын да бераз шаян да, Такташчарак итеп тә төрле яктан ача.

                                                      Җил – хулиган, кулы кычытканда

                                                      Түбә калайларын кубара.

                                                      Йә куенга тыккан кәгазеңне

                                                      Тартып алып кача, югала. (“Жил”, 2009 ел).

     Жил – хулиган, шаян, усал, бәйләнчек. Шушы сыйфатлары белән җилне кешеләргә тиңли. Һәм кешеләр бик күп гадәтне табигатьтән алалардыр дигән нәтиҗә ясый. Җил-давыллар табигатьтә генә түгел, кеше йөрәге аша да үтә икәнен тасвирлый. 

     “Көзге көн” (1962, 2009 ел) шигырендә көз, бер яктан, катлаулы холыклы назлы кызлар белән, ә сөяргә сәләтсез булуы ягыннан картлар белән чагыштырыла. Ләкин тормышка муллык, байлык алып килүче көзнең күңелләрдә нур калдыруын югары бәяли шагыйрь. Авылда туып-үскән егетнең илһамны да авыл тормышыннан алуы аның һәр шигырендә чагыла. Димәк, лирик герой да гади авыл баласы, эшләп үскән ир-егетләр. Шуларның берсе “Печәнчеләр” (1967ел) шигырендә болында печән чабучы ирләр бөркетләр белән чагыштырыла. Эшчән, көчле ирләрне үстергән туган ягы белән  һәрчак горурланып яши шагыйрь. 

     И.Нуруллин әдипнең табигатьне сурәтләвенә соклана. Шагыйрьнең “әсәрләрендә сүз белән рәсемләнгән болыннарда ятып ауныйсы, Ыгыннан чыкмый су коенасы килә. Бу сурәтләр әдипнең гади, халыкчан теле белән сурәтләнгән”, - дип яза ул [8]. Тын гына агып яткан Ык елгасын диңгезгә тиңләп, түбәндәге юлларны яза:

                                             Язын ярларга сыймыйча

                                             Әйләнәсең диңгезгә. (“Гүзәл Ыгым”, 2008 ел).  
     Табигатьнең һәр күренеше, аның тереклек дөньясы шагыйрь күңелен читләтеп узмый. Гадәттәгечә, имәннең ныклыгы – ир-егетләргә, ә каенның зифа буе кызларның матурлыгына тиңләнә. 

                                              Имәннәр – кияү егете,

                                              Каеннар – назлы кәләш. (“Шомырт”, 1972 ел).

     Әлеге шигырьдә чагыштырулар аша матурлыкны тасвирлау белән бергә, шагыйрь безнең  тормышта еш очрый торган аянычлы күренешне дә ачып сала. 

                                              Һәр тарафта яз шатлыгы,

                                              Һәр тарафта тантана.

                                              Ә бер читтә ялгыз шомырт

                                              Сындырылган, тапталган, – дип яза шагыйрь шушы 
ук шигырендә. Чыннан да җанлы табигатьне кыерсыту кебек ямьсез күренешләр, кеше күңеленең кырыслыгы белән тормышта еш очрашабыз. Әдип безне табигатьне сакларга, йомшак күңелле булырга чакыра кебек. Кеше күңеленә үтеп керү максатыннан, ботаклары сындырылган шомыртны ул матурлыгын югалтудан әрнегән кыз белән чагыштыра. Мондый чагыштыру, әлбәттә, шигырьнең тәэсир көчен арттыра, табигатьне сакларга, әһлаклы булырга өнди, тәрбияви максат куя.
     Табигать янәшәсендә әдипнең балачагы, үсмер чоры үтә, яшьлек еллары башлана. Шуңа күрә, ул балачак хыялларын очар кош, яшьлекнең хыялын агымсу белән чагыштыра да, шуларга капма-каршы куеп, картлар хыялын тирәнгә өстерәүче авыр ташка тиңли, “Балачак хыялы – очар кош” (1991 ел) шигырендә. Шагыйрь туган ягының үзе үскәндәге чоры белән бүгенге көнен чагыштыра. Аякларын кар суында юып үскән егетләр хыял белән яшәгәннәр, акчалары булмаса да, ярлы булмаганнар. Бар байлыклары шашып сөю. Хәзер исә, тау-елгалар да, кешеләр дә башка, дигән фикер белән йомгаклый шигырен. “Үзебез булып калдык” (2008 ел) шигырендә дә авыр, ачлык елларында үскән балаларның үз алларына зур максатлар куеп яшәүләрен, дөнья үзгәрүгә карамастан, үз-үзләренә хыянәт итмичә үзләре булып калуларын зур горурлык белән яза шагыйрь. Шулай ук шигырь метафора һәм эпитетларга да бай.
                                        Кыр казыннан ак канатлар алып,

                                        Киләчәккә очтык кыйгаклап

Һәм

                                         Теләкләрне зәңгәр күккә яздык,

                                         Каурыйларны манып ак нурга, – дигән юллар шуны 

раслый. Шулай ук югарыда искә алынган шигырьдә дә ак уйлар, хыял белән дөнья гизү, айга менү, зәңгәр күк – юка ефәк кебек поэтик чаралардан оста файдалана. Туган ягының матурлыгына дан җырлап язган шигырьләре дә поэтик чараларга бай булуы белән аерылып тора. “Баулы ягы – данлы як” (2006 ел) шигырендә түбәндәге метафора, эпитетлар белән очрашабыз: таң ишеге, кояш бишеге, ай коену, баллы чишмә. Югарыда искә алынган шигырьләрдән аермалы буларак, монда сандугачлар әкрен сайрый. 
     Фикерне йомгаклап әйткәндә, шагыйрь бер үк символик образны төрле яктан ача. Шуңа күрә дә аның иҗаты бай.

Йомгак

     Шигырьләрдән күренгәнчә, әдипнең балачагы, үсмер чоры туган ягында, аның бай, иркен табигать дөньясында узган. Шул чордагы бәхетле мизгелләрен тасвирлау өчен ул чагыштыру, метафора, эпитет кебек әдәби чаралардан да оста файдалана. Шигъри иҗатыннан күренгәнчә, шагыйрьне өмет-ышаныч яшәтә. Балачагын, туган ягын, аның табигатен сагына шагыйрь. Шул ук вакытта үгет-нәсыйхәт бирмичә генә, поэтик чараларны оста итеп, урынлы куллану ярдәмендә безгә матурлыкны тоя белергә, аны сакларга кирәклеген дә искәртә. Билгеле, әдәбият белгечләре Ф.Яруллинның башлангыч чор иҗатында үгет-нәсыйхәткә корылган әсәрләр барлыгын билгеләп үтә. “Соңгы елларда андыйлар бөтенләй диярлек күренми. Шагыйрь бары тирән хисле, кайнар рухлы шигырьләрен генә юлга чыгара” [2].
     Илһам чишмәсен туган ягыннан, табигатьтән алган шагыйьнең лирик геройлары да туган җирдә үсеп ныгыган кешеләр. Шул кешеләрнең яшәешенә көч-дәрт бирүче табигать гади һәм эчкерсез итеп сурәтләнсә дә, алар күңелгә үтеп керә торган моң белән сугарылган. Шигырьләрнең тәэсир көче дә шунда.

